Аса Мейірімді, ерекше Рахымды Аллаһтың атымен
Елу екінші ереже:
«Әһлю-с-Сунна уәл-жәма’а Аллаһ діндегі жетекшілікті сабыр мен мығым сенімнің жемісі еткеніне нық сенеді»

Аллаһ Тағала былай деді: 
﴿ وَجَعَلْنَا مِنْهُمْ أَئِمَّةً يَهْدُونَ بِأَمْرِنَا لَمَّا صَبَرُوا وَكَانُوا بِآيَاتِنَا يُوقِنُونَ ﴾
 «Әрі олар сабыр етіп, аяттарымызға нық сенген кезде, араларынан бұйрығымызбен тура жол көрсететін бастықтар жасадық» («әс-Сәжда» сүресі, 24-аят).
Шейхул-Ислам ибн Таймийя (Аллаһ оны рахым етсін) былай деді: “Бүкіл дін ақиқатты білуден және осы білімнің негізінде амал жасаудан тұрады. Ал сабырлықсыз амал ету мүмкін емес. Тіпті білім алудың өзі де сабырлыққа мұқтаж. Бұл туралы Му‘аз ибн Жәбәл былай деп айтқан екен: «Сендер білім алуға міндеттісіңдер! Расында, білім талап ету Аллаһқа құлшылық ету болып табылады, ақиқатты тану Аллаһтың алдында аса құрмет пен сүйініш танытқан күйде (тұру) болып табылады, білімді іздеу жиһад болып табылады, білімсізді осы білімге үйрету садақа болып табылады, оны қайталау Аллаһты дәріптеу (тасбих) болып табылады. Білім арқылы Аллаһ танылады, әрі білім арқылы Оған ғибадат жасалады. Білім арқылы Аллаһ мадақталады, әрі таухид ұсталады. Аллаһ бір адамдарды осы білім арқылы жоғары дәрежеге көтереді, әрі оларды басқалар үшін басшылар және имамдар етеді! Адамдар олардың ізімен тура жолға ілеседі және олардың пікірлеріне жүгінеді» (Ибн ‘Абд ул-Барр «Жәми‘ байан әл-‘Илми уә фадлихи», 1/236; Абу Ну‘айм «әл-Хилия», 1/239). 

Ол білім ізденуді жиһад деп атады! Ал жиһадта міндетті түрде сабырлық болуы қажет. Дәл сондықтанда Аллаһ былай деді: «Заманға ант! Расында, иман келтіріп, ізгі істер істеп, бір-біріне шындықты үгіттеп, бір-біріне сабырды үгіттегендерден басқа барлық адам баласы, әлбетте, шығында!» («әл-‘Аср» сүресі, 1-3 аяттар). (Ол) сондай-ақ (былай деді): «(Мухаммад,) құлдарымыз Ибраһимді, Исхақты және Яғқубты есіңе ал. Олар мықты әрі қырағы еді» («Сад» сүресі, 45-аят).
Пайдалы білім – дұрыс басшылықтың негізі, ал ақиқаттың негізінде жасалатын амалдар тура жолмен жүру болып табылады. Біріншісіне адасушылық, ал екіншісіне – ауытқушылық қарама-қайшы тұрады. Өйткені адасушылық – бұл білімсіз амал ету, ал ауытқушылық – бұл әуестікке еру. Аллаһ Тағала былай деді: «Батып бара жатқан жұлдыздарға серт. Жолдастарың (Мухаммад) адаспады да, ауытқымады» («ән-Нәжм» сүресі, 1-2 аяттар). Дұрыс басшылыққа тек білім арқылы ғана жетуге болады, ал тура жолмен жүру тек сабырлық болғанда ғана мүмкін болады. Сондықтан да ‘Али: «Бас денеде қандай орынға ие болса, сабырлық та иманда сондай орынға ие! Егер бас кесілсе, дене де құриды», - деді де, содан соң дауысын көтеріп: «Ақиқатында, сабыры жоқтың иманы да жоқ», - деп жалғастырды (әл-Ләләкаи «Шарх Усул әл-И‘тиқад», 1257)” (Қз.: «Мәжму‘ әл-Фатауа», 10/40).
Шейхул-Ислам ибн ул-Каййим (Аллаһ оны рахым етсін) былай деді: «Әрбір бүліктің (фитнаның) негізінде адамдардың пікірін шариғаттан абзал көру және әуестікті ақылдан абзал көру жатады. Біріншісі күмәндар (шубухаттар) бүлігінің, ал екіншісі әуес-құмарлықтар (шахуаттар) бүлігінің негізі болып табылады. Күмәндар (шубухаттар) бүлігі айқын сенім (йақин) арқылы, ал әуестік-құмарлықтар (шахуаттар) бүлігі сабыр арқылы жойылады. Дәл сондықтан да Аллаһ Тағала діндегі жетекшілікті осы екі нәрсемен байланыстырды. Ол былай деді: «Әрі олар сабыр етіп, аяттарымызға нық сенген кезде, араларынан бұйрығымызбен тура жол көрсететін бастықтар жасадық» («әс-Сәжда» сүресі, 24-аят). Бұл діндегі жетекшілікке сабыр мен мығым сенім арқылы қол жеткізілетініне нұсқайды» (Қз.: «Иғасат әл-Ләхфан», 2/167).
Сондай-ақ ибн ул-Каййим (Аллаһ оны рахым етсін) былай деді: ”Адам таухидке шақырудың ең алдыңғы қатарында болмайынша діндегі жетекші (имам) болмайды! Аллаһ Тағала былай деді: «Сол уақытта Раббы Ибраһимді бұйрықтарымен сынады. Сонда ол оларды толық орындады. «Ол (Аллаһ): «Әрине, сені адамдарға имам етемін», - деді. Ол: «Ұрпақтарымнан да (ете көр)!», - деді. Аллаһ: «Залымдар сертіме жете алмайды», - деді» («әл-Бақара» сүресі, 124-аят). (Ол) сондай-ақ (былай деді): «Расында, сендерге Ибраһим және онымен бірге болғандар бір көркем өнеге болды. Сол уақытта олар қауымына: «Сендерден де, Аллаһтан өзге табынғандарыңнан да бас тартамыз. Біз сендерге қарсымыз, Сендер жалғыз Аллаһқа иман келтірмегендеріңе дейін сендер мен біздің арамызға мәңгі дұшпандық пен өштік орнады», - деді. Тек Ибраһим ғана өз әкесіне: «Мен міндетті түрде сен үшін жарылқау тілеймін, бірақ Аллаһтың алдында саған көмектесуге шамам келмейді. Раббымыз, Саған ғана тәуекел еттік, Саған ғана қайтамыз әрі барар жеріміз Сен жақ», - деді» («әл-Мумтахана» сүресі, 4-аят).

Өз әуестігіне ерген адам (адамдар оған) бағынуға лайықты емес. Ол жетекші (имам) немесе ілесу объектісі бола алмайды. Аллаһ мұндай адамды жетекшіліктен айырды және оған бағынуға тыйым салды. Бұл туралы аятта былай деп айтылған: «Ол (Аллаһ): «Әрине, сені адамдарға имам етемін», - деді. Ол: «Ұрпақтарымнан да (ете көр)!», - деді. Аллаһ: «Залымдар сертіме жете алмайды», - деді» («әл-Бақара» сүресі, 124-аят). Ал әуестіктіктің әрбір ілесушісі залым болып табылады. Аллаһ Тағала былай деді: «Әрине, залымдар білмесе де, көңілдері тартқан жаққа кеткен» («әр-Рум» сүресі, 29-аят). Ал мұндайларға бағынуға тыйым салынғандығы туралы айтар болсақ, онда Аллаһ былай деді: «Сондай-ақ Біз жүрегін Бізді еске алуға немқұрайлы еткен, әуесіне ерген және істері зая кететін біреулерге бағынба» («әл-Кәһф» сүресі, 28-аят)” (Қз.: «Раудат әл-Мухиббин», 1/475).
Алынған дереккөз: АбдуЛлаһ ибн Салих әл-‘Убайләннің «Сәлафтардың тәрбие мен түзету мәселесіндегі мәнһажының айқын түсіндірмесі» кітабы (шейх Салих ибн Фаузан ибн ’АбдиЛләһ әл-Фаузанның ескертпелерімен), 52-ереже. 

Араб тілінен орыс тіліне аударған: Арсен Абу Яхъя. 

Қазақ тіліне орыс тілінен аударған: «Абу Ханифа мирасы» сайтының редакциясы.
